
Las vischnancas da Ftan, Scuol e Sent en Engiadina Bassa
■ Scuol furma il center economic, ad-
ministrativ e turistic da l’EngiadinaBas-
sa. Sin ina terrassaa sanestra da l’En sa
chattan, a sanestraedadretgadaScuol,
ils vitgs da Ftan e Sent.

Scuol
Vischnanca politica, circul Suot Tasna,
chapitala dal district d’En construida lung
la via da la vart sanestra da l’En, cun las
fracziuns da Pradella e S-charl (anteriur
abitadi da miniers). Enconuschent lieu da
bogns e da vacanzas, center economic da
l’Engiadina Bassa. 1095 Schulles, tudestg
Schuls (uffizial fin il 1943), 1943–70 uffi-
zial Scuol/Schuls. 1835989abitants; 1850
912; 1900 1117; 1950 1384; 2000 2122.

Preistorgia ed istorgia tempriva
En il territori communal èn vegnidas scu-
vertas duas culegnas impurtantas. Sin il
Munt Baselgia existiva ina culegna dal
temp da bronz e dal temp da fier. Las ex-
chavaziuns dal 1965–68 èn sa concentra-
das oravant tut sin il plateau sid da la col-
lina ed han mess a la glisch numerus edifi-
zis preistorics sco era parts d’edifizis che
servivan per abitar u per exequir lavurs ar-
tisanalas. Ina colonisaziun cuntinuada è at-
testada per ina perioda da var 1500 onns.
Las pli veglias chamonas da lain dateschan
dal temp da bronz mesaun e da l’emprim
temp da bronz tardiv (ca. 15avel–13avel
tschientaner a.C., orizont I). Alura suon-
dan pliras fasas da colonisaziun cun la ti-
pica cheramica da la Cultura da Laugen-
Melaun (ca. 1200–500 a.C., orizonts II–
V), colliada fermamain cun ilTirol dal Sid
vischin e cun il Trentin. Ultra da quai han
ins era scuvert duas fasas da colonisaziun
dal temp da fier cun cheramica da la Cul-
tura da Fritzens-Sanzeno (ca. 5avel–terz u
segund tschientaner a.C., orizont VII)
ch’ha grondas parallelas en il Tirol dal
Nord ed il Tirol dal Sid e ch’è era gia veg-
nida attribuida ad in circul cultural retic.
Ils abitants da la colonia da Scuol-Munt
Baselgia eran purs che pratitgavan l’agri-
cultura e l’allevament da muvel.

A Russonch, ina terrassa sin la spunda
sanestra da la val, han exchavaziuns, exe-
quidas en ils onns 1953, 1959–60 e 2008,
mess a la glisch ina stresa da cultura cun
restanzas da fieus, fuainas ed ossa ferma-
main fragmentada e carbonisada. I sa
tracta qua d’in uschenumnà lieu d’unfren-
da da fieu, ina furma specifica dal lieu cul-
tic en il spazi retic. Ils chats dateschan per
gronda part dal temp da fier avanzà fin tar-
div (ca. 5avel–segund u emprim tschienta-
ner a.C.) e dal temp roman. Jürg Rageth

Temp medieval e temp modern
A la fin dal 11avel ed en il 12avel tschien-
taner possedevan ils signurs de Tarasp
bains a Scuol. Il 1095/96 ha fundà la fa-
miglia de Tarasp a Scuol ina claustra de-
ditgada a Maria ed ha dotà quella ritga-
main. La collocaziun da la claustra n’è
betg sclerida; sin ilMunt Baselgia sa chat-
tava probablamain ina predecessura da la
baselgia da S. Gieri. Suenter in incendi
han ins inaugurà il 1131 il nov edifizi
claustral. Il 1146 è la claustra vegnida
transferida a S. Steffan sper Barbusch, il

1150aMariamunt. Il 1178ha il papaAle-
xander III confermà a la claustra da Ma-
riamunt tut ils possess a Scuol, tranter au-
ter era la baselgia da S. Gieri, suttamessa
a l’uvestgieu da Cuira a l’entschatta dal
14avel tschientaner. En il temp medieval
tardiv possedevan era ils conts deTirol, la
claustra da Müstair ed ils signurs de
Matsch vasts bains a Scuol. En la Guerra
svabaisa dal 1499 è la vischnanca vegnida
devastada. Il 1516 ha Bernardo da Po-
schiavo laschà eriger ina nova baselgia.
Enturn il 1533 ha Scuol adoptà la cretta
refurmada. En in accumodament tranter
Scuol eTaraspdavart ils cunfins, las punts,
il dretg da pasculaziun ed auter èn sa se-
paradas las duas vischnancas era ecclesias-
ticamain enturn il 1550. Il 1621–22 è
Scuol vegnì devastà fermamain tras trup-
pas austriacas. Il 1652 ha la vischnanca
cumprà ora ils dretgs austriacs. Dal 1660
fin il 1791 ha existì a Scuol ina stamparia
che derasava litteratura da tempra preva-
lentamain religiusa, tranter auter «La sa-
cra Bibla» ladina (l’uschenumnada Bibla
da Scuol) da Jacob Anton Vulpius, stam-
pada il 1679 da Jachen Dorta. La vi-
schnanca possedeva era in mulin da pal-
piri. Enturn il 1735 ha l’uschenumnada
AfferaMarnia commuventà Scuol e las vi-
schnancas vischinas – ils Plantas (aristo-
crats) da Zernez eran sa deliberads en re-
voltas da tempra da guerras civilas d’ina
famiglia da commerziants ed ustiers arri-
vistica. Durant la helvetica è Scuol daven-
tà il lieu principal dal district d’En. En-
turn il 1860 han ins inizià l’explotaziun a
l’engronda da las funtaunas mineralas,
iniziond il vair temp dal turissem da
bogns. Quasi a medem temp èn vegnidas
amplifitgadas las vias tras l’Engiadina e sur
il Pass dal Flüela. En ils decennis suan-
dants han ins erigì ina chasa da bogns e
numerus hotels al stradun tranter las duas
parts veglias da la vischnanca. L’emprim
temp da fluriziun ha gì sia culminaziun
cun l’avertura da la lingia da viafier Bever-
Scuol/Tarasp (1913). Il svilup dal sport
d’enviern a partir dal 1950 ha inizià la se-
gunda epoca dal turissem a Scuol. Suenter
l’avertura da las Pendicularas Scuol-Mot-
taNaluns il 1956 (oz: PendicularasMotta
Naluns Scuol-Ftan-Sent SA), èn vegnids
construids numerus runals ed intginas
sutgeras. Il Bogn Engiadina Scuol cun
l’emprim bogn roman-irlandais da la
Svizra ha fatg renascher il 1993 la tradi-
ziun balneara. Cun 3800 letgs per giasts e
passa 400 000 pernottaziuns è Scuol il
center incontestà da l’Engiadina Bassa,
betgmo turistic, mabain era economic ed
administrativ. Part da la populaziun da
lingua rumantscha: 1941 71,1 % (lingua
materna); 2000 49,4 % / 70,5 % (meglra
lingua / tuttas indicaziuns).

Paul Eugen Grimm

S-charl
Veglia colonia da miniers situada en la Val
S-charl sin territori da la vischnanca da
Scuol al passadi da Scuol en laValMüstair.
1095 Scharles, tudestg Scarl. Il num
S-charl na po betg vegnir deducì, sco quai
ch’ins supponiva pli baud, da Carl il
Grond. En il 11avel e 12avel tschientaner

han regalà ils signurs da Tarasp bains a
S-charl a la claustra da Scuol. La chaplutta
deriva probablamain dal 11avel/12avel
tschientaner. A partir dal 1317 è vegnida
cedida la miniera d’argient a S-charl a dif-
ferentas famiglias engiadinaisas, il 1356 als
Plantas da Zuoz. Fin a la liberaziun da
l’EngiadinaBassa il 1652 è stada la regaglia
da la miniera en ils mauns dals conts dal
Tirol respectivamain dal domini austriac.
En ils onns 1499 e 1621 è la colonia arsa
giu. En il 17avel tschientaner è vegnida si-
stida l’explotaziun da plum e d’argient a
S-charl. Tranter il 1819 ed il 1829 ha Jo-
hann Hitz da Claustra manà la miniera.
Dal 1823 al 1828 han ins pudì explotar
8060 kg plum e 200 kg argient. Da quel
temp dateschan la chasa dals miniers e las
ruinas da la «Schmelzra» (restaurada dapi
il 1989, museum dapi il 1997). Enturn il
1850 è la miniera vegnida serrada definiti-
vamain. Fin il 1950 è S-charl stà in abitadi
permanent, oz è la val in territori apprezià
per gitas en muntogna e turas da skis.

Tamangur
Guaud da schembers il pli autsituà da
l’Europa, cun plantas da fin 700 onns. Il
guaud da Tamangur s’extenda sin 2100–
2300 m en la Val S-charl sin territori da la
vischnanca da Scuol. El è vegnì declerà dal
chantun Grischun sco «Reservat da God
Tamangur» e mess sut protecziun il 2007.
Tamangur è daventà in simbol per la Ru-
mantschia dapi che Peider Lansel ha cum-
pareglià en sia poesia «Tamangur» (1923)
la sort da quest guaud (da quel temp en in
stadi miserabel) cun il destin da la lingua
rumantscha periclitada. Adolf Collenberg

Ftan
Vischnancapolitica, circul SuotTasna, dis-
trict En, situada sin ina terrassa da la vart
sanestra da l’En, cun las duas parts da Ftan
Grond e Ftan Pitschen. 1150 Vetane, tu-
destg Fetan (uffizial fin il 1943). 1835 538
abitants; 1850 506; 1900 403; 1950 504;
1970 425; 2000 516. Culegna fortifitgada
dal temp preistoric u protoistoric sin il
Muot Pednal cun in rempar, in foss ed in

mir da tschinta sin il Muot Umbrain. En
il 12avel tschientaner han ils signurs deTa-
rasp possess bains a Ftan e fatg donaziuns
a las claustras da Müstair e da Scuol e –
suenter la translocaziun da quella il 1146
– al convent da Mariamunt. Il temp da
fundaziun da la baselgia parochiala da S.
Peder n’è betg enconuschent, Ftan è den-
tant attestà sco plaiv il 1492. La refurma-
ziun è vegnida introducida il 1542. Dal
16avel–18avel tschientaner èn stads activs
numerus reverendas impurtants a Ftan
(per exempel Jacob Anton Vulpius, Petrus
Dominicus Rosius a Porta). Il 1652 è la vi-
schnanca sa cumprada libra da l’Austria;
ella ha appartegnì fin il 1851 al cumin da
SuotTasna ed èdapi il 1854 ina vischnanca
politica autonoma. Dal 1888–1924 e dapi
il 1928haFtan ina pastoraziun cuminaivla
cun Ardez. La vischnanca da Ftan è stada
pertutgada da la destrucziun tras truppas
austriacas en ils onns 1499 e 1622 e da re-
petidas devastaziuns tras lavinas ed incen-
dis tranter il 16avel ed il 19avel tschienta-
ner (la davosa giada il 1885). La con-
strucziun da paralavinas e giuradas è suc-
cedida a partir dal 1875. Per proteger Ftan
Grond, periclità da bovas, han ins drenà las
Palüds da Sainas, in territori da morenas
instabil. Las construcziuns dal stradun
1860–62 e da la Viafier retica 1913 en il
funs da la val hanquasi isolà Ftandal traffic
stradal e ferroviar. Pir en ils onns 1950 ha
la cultivaziun dad ers fatg plazza a l’alleva-
ment da muvel. Dal 1970 dateschan l’em-
prima sutgera ed in runal, alura ha Ftan
fatg in svilup rasant dal turissem d’enviern
(construcziun da numerusas abitaziuns da
vacanzas). Il 1793 ha il reverenda da Ftan,
Andreas Rosius a Porta, fundà sut l’influ-
enzà dadUlysses von Salis-Marschlins e da
Pestalozzi l’Institut a Porta (per mats e
mattas) ch’ha existì fin il 1869. En la suc-
cessiun da quel è vegnì fundà il 1916 l’In-
stitut Otalpin per mattas ch’è dapi ils onns
1980 era ina scola media regiunala cun
maturitad e diploms federals renconu-
schids (dapi il 1993 InstitutOtalpinFtan).
Il 2005 lavuravan69%da las persunas cun
activitad da gudogn a Ftan en il sectur ter-
ziar (oravant tut instrucziun e turissem).
Part da la populaziun da lingua ruman-
tscha: 2000 57,8 % / 75,6 % (meglra lin-
gua / tuttas indicaziuns). Il 2003 è vegnida
fundada la Società Muglin da Ftan.

Sent
Vischnanca politica, circul SuotTasna, dis-
trict En. La vischnanca cumpacta è situada
sin ina terrassa a sanestra da l’En e cumpi-
glia ils aclauns da Crusch e Sur En; tudestg
Sins (usità fin en il 19avel tschientaner).
L’emprima menziun da Sent datescha da
l’onn 930, cura ch’il retg Heinrich I ha
transferì la baselgia en il vicus Sindes (con-
secrada a s. Peder u a s. Luregn) al prer ra-
moschanHartpert. Sent è stà la vischnanca
cun ils pli blers abitants da l’Engiadina fin
a la fin dal 19avel tschientaner. 1835 1122
abitants; 1850 941; 1900 966; 1930 782;
1950 810; 1970 704; 2000 865. Al sid da
la vischnanca han ins chattà restanzas d’ina
culegna dal temp da fier. Possess dals si-
gnurs de Tarasp a Sent èn ids a la claustra

daMariamunt il 1161.En il12avel e13avel
tschientaner èn documentads ils signurs de
Sindes. La ruina deditgada a s. Peder deriva
dal 12avel tschientaner (cun restanzas d’ina
tur d’abitar dal 13avel tschientaner). La ba-
selgia da S. Luregn è vegnida amplifitgada
il 1496 en il stil gotic tras Andreas Bühler,
ed il 1899–1900 ha ella survegnì in clutger
neogotic. Il 1576 ha Sent introducì sco da-
vosa vischnanca da l’Engiadina Bassa la re-
furmaziun. Ecclesiasticamain ha era ap-
partegnì Ischgl (Paznaun) a Sent fin il
1616. Sent aveva acquistà là territoris da
pasculaziun en il temp medieval tardiv; a
quai regorda il fatg ch’il territori communal
s’extenda anc oz en la Val Fenga. Tranter il
1499 ed il 1921 è la vischnanca da Sent da-
ventada victima da plirs incendis. Dal
18avel fin viaden il 20avel tschientaner han
bleras chasas a Sent obtegnì las caracteristi-
cas culmainas da Sent. Il 1652 è la vi-
schnanca sa cumprada libra dals dretgs au-
striacs ed il 1811 ha ella introducì sco da-
vosa vischnanca engiadinaisa il chalender
gregorian. Fin il 1851 ha Sent appartegnì
al cumin da SuotTasna. Cumbain che Sent
era in’impurtanta regiun da graun, ha
l’agricultura fatg plazza a l’allevament da
muvel ed a la producziun da latg suenter il
1950. Enturn il 1800 ha Sent vendì gron-
das quantitads da laina ad Alla. Da quel
temp hanmanà interprendiders tirolais ina
filandaria da mangola a Sent. La chasa da
cura Val Sinestra sper las funtaunas da car-
bonat che cuntegnevan arsen è vegnida eri-
gida tranter il 1909 ed il 1911. Il 1950 ha
inizià il svilup turistic a Sent ch’è progredì
oravant tut cun l’amplificaziun da las Pen-
dicularas Motta Naluns Scuol-Ftan-Sent.
Part da lapopulaziunda lingua rumantscha
2000: 68,3 % / 84,6 % (meglra lingua /
tuttas indicaziuns). Paul Eugen Grimm

Val d’Uina
Val laterala da l’En en la vischnancadaSent
che s’extenda da Sur En (1124 m) al Pass
da Schlingia (2311 m) e collia l’Engiadina
Bassa cun la Val da Schlingia ed il Vnuost.
Colonisada pir en il temp medieval tardiv.
Las culegnas dad Uina Dadoura (1500 m,
a partir dal 1475 ina culegna permanenta)
e dad Uina Dadaint (1782 m) èn abitadas
dapi il 18avel tschientaner mo durant ils
mais da stad. Suenter il 1401 han ils da
Sent cedì il dretg da pascular sin l’Alp Sur-
sass mal accessibla als abitants dal Vnuost.
La claustra da Mariamunt possedeva il
1475 in aclaun in Avina (dal latin ovina,
rumantsch alp da nursas). Dapi il 1910
collia ina via entagliada en il grip da la cha-
vorgia dal Quar Uina Dadaint cun l’Alp
Sursass. Adolf Collenberg

Ils vitgs da Ftan (foto) e Sent èn situads sin ina terrassa a sanestra da l’En. (SCHWIZER/PIXELIO)

Scuol cun la baselgia refurmada situada sur l’En.


